
Sanz lehendakaria, Nafarroaren Astea Estatu Batuetan bosgarrenez egitera joanen den ordezkaritza instituzionaleko burua
Nekazaritzako elikagaien sektoreko hogeita bat enpresa nafarrek parte hartuko dute aurten, urtarrilaren 20tik 26ra bitarte, New Yorken eta Bostonen eginen den “2009ko Nafarroaren Astea AEBen” izeneko ekimen honen ekitaldietan
Osteguna, 2009ko urtarrilaren 15a.  Merkataritza eta Industria Ganberak, SODENAk eta Nafarroako Jatorrizko Deituraren Kontseilu Arautzaileak Foru Komunitatearen irudia, energia berriztagarrien arloko politika, kultura, ardoak eta elikagaiak Estatu Batuetan sustatzeko antolatzen duten misio komertzialari aurten ere, bosgarrenez, lagunduko dion ordezkaritza instituzionalaren buru joanen da Miguel Sanz Sesma, Nafarroako Gobernuko lehendakaria.


Nekazaritzako elikagaien sektoreko hogeita bat enpresa nafarrek parte hartuko dute aurten, urtarrilaren 20tik 26ra bitarte, New Yorken eta Bostonen eginen den “2009ko Nafarroaren Astea AEBen” izeneko ekimen honen ekitaldietan. Hain zuzen ere bigarren hiri horretan, Bostonen, egiten den “Boston Wine Expo” lehiaketa garrantzitsuan aurrenekoz izanen du erakustoki bat Nafarroak, Nafarroako Elikagaien Kalitaterako Institutuaren eta Kontseilu Arautzailearen eskutik. 


Enpresaburuen eta erakundeen ordezkaritzan parte hartuko dute Iruñeko alkateak, Yolanda Barcinak, Berrikuntza, Enpresa eta Lan kontseilariak, Jose María Roigek, Merkataritza eta Industria Ganberako buruak, Javier Tabernak, SODENAko zuzendari nagusiak, José María Aracamak, eta haiekin batera “Maher” jatetxeko Enrique Martínez sukaldariak eta Ana Laguna ardoen arloko adituak.

“Boston Wine Expo”
Energia berriztagarriak, nanoteknologia eta Hemingway


Nafarroa aurre-aurrean da gaur egun energia berriztagarrien arloan nazioartean, eta horri buruz mintzatuko da Miguel Sanz New Yorkeko eta Bostoneko sona handiko bi instituzioren egoitzetan emanen dituen hitzaldietan:  “New York Times” egunkarian eta Harvardeko Unibertsitatean, hurrenez hurren. 


Gai horrekin berarekin lotuta, Nafarroako Gobernuko lehendakaria bisitan joanen da Gamesa enpresak Filadelfian dituen instalazioetara, eta Pensilvaniako gobernadore Edwad G. Rendellekin elkarrizketatuko da, politikari honen agintaldiko helburu nagusietako bat baita Pensilvania aurrena jartzea Estatu Batuetan, energia berriztagarriei dagokienez.


Bostonen, berriz, Sanz lehendakaria buru izanen duen taldea Massachusetts Institute of Tecnology, MIT, izenekoan bilduko da bertako nanoteknologiako espezialistekin, eta “Boston Wine Expo” lehiaketaren inaugurazioan parte hartuko du, asteburu batean Ipar Amerikako banatzaile, enologo eta gastronomiako kritikari garrantzitsuenak elkartzen dituen ekitaldian, alegia. 


Jarduera horietan parte hartzeaz gain, Yolanda Barcina alkateak Iruña hiri iraunkor gisa aurkeztuko du Columbiako Unibertsitatean eginen den ekitaldi batean, eta hitzaldi bana emanen du New Yorken eta Bostonen Ernest Hemingwayk Iruñarekin eta Nafarroarekin izan zituen harremanei buruz. 

Gastronomia eta ardoa
Aurrekoetan bezala, aurtengo Nafarroaren Astea AEBen Foru Komunitateko sukaldaritzaren eta ardoen aldeko apustua izanen da, gure erkidegoaren aurkezpen txartelik onenetakoa delakoan. 


Cintruenigoko Maher jatetxeko taldeak, Enrique Martínez buru dela, bi erakustaldi eginen ditu hirurehun bat aditurentzat, bai eta bi afari ere, Nafarroako ardoen dastatzeen lagungarri, New Yorken eta Bostonen.  


Nafarroa sustatzeko jarduerak bi aste gastronomikorekin osatuko dira; horietan, New Yorkeko eta Bostongo hogeita zortzi jatetxek zenbait menu eskainiko dituzte, hiri horietan banatzaileak dituzten nekazaritzako elikagai eta ardo nafarretan oinarriturik. Halaber, hamar saltoki espezializatutan Foru Komunitateko produktuen sustapena eginen da.  

Informazioa

Nafarroako Gobernuko Prentsa Kabineteak informazio ohar bat eta argazkiak banatuko ditu egunero Nafarroako ordezkaritza instituzionalak Estatu Batuetan betetako jarduerei buruz. Telebistari dagokionez, Hispasat satelitearen bitartez lau aldiz bidaliko da informazioa: urtarrilaren 21ean, asteazkena, 23an, ostirala, 26an, astelehena eta 27an, asteartea. Telebistako seinalearen koordenatuak eta ekoizlearekin harremanetan jartzeko telefono zenbakiak Prentsa Kabinetean eskuratu ahal izanen dira.  


Hona parte hartu duten enpresen zerrenda eta ekitaldiak iragartzeko kartela:
(






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

